
ТАҚРИЗИ
муқарризи расмӣ ба диссертатсияи Зоириён Бахтиёр Шодибег дар мавзуи 
“Масъалаҳои байналхалқӣ дар публитсистикаи Абулқосим Лоҳутӣ” 
барои дарёфти дараҷаи илмии номзади илми филология аз рӯйи ихтисоси 
10.01.10 - Рӯзноманигорӣ

Мутобикати диссертатсия ба ихтисос ва самти илм, ки аз рӯйи онҳо 
диссертатсия ба химоя пешниход шудааст. Дар шароити имрӯзаи ҷахони 
пуртазод, ки муборизаҳои сиёсии абарқудратхо барои ба даст овардани 
мавқеъ ва нуфуз дар гӯшаҳои гуногуни дунё сурат мегирад, таҳқиқи 
инъикоси мавзуъ ва масъалаҳои байналхалқӣ дар осори публитсистии 
адибону равшанфикрон аҳаммияти вижа касб кардааст. Хушбахтона. 
дар адабиёту публитсистикаи мо беш аз сад сол мешавад, ки ин мавзуъ 
дар мадди назари аҳли эҷод қарор дорад ва дар давраҳои гуногун ахли 
қалами тоҷик воқеоти мубраму таъсиргузори сиёсати байналхалқиро ба 
риштаи таҳлил кашида, дар ин замина оммаи васеъро аз 
тағйирпазириҳои сиёсии сатҳи ҷахонӣ огох мекунанд. Имрӯз, ки 
моҷароҳои сиёсӣ дар арсаи байналмилалӣ нисбат ба гузашта 
пуршиддатар ҷараён касб кардааст, омӯзиши таҳқиқи илмии ин мавзуъ 
ва огох шудан аз асли равандхои сиёсии башарӣ ба манфиати кор хохад 
буд. Аз ҷониби дигар, таҳқиқи мавзуи мавриди назар дар илми 
публитсистикаи тоҷик самти наверо оғоз мебахшад, ки мухимтарин 
ҷанбаи осори публитсистони дирӯзу имрӯзи моро дар бар гирифтааст.

Диссертатсияи Зоириён Бахтиёр Шодибег, ки таҳқиқи масъалахои 
байналхалқӣ дар публитсистикаи А. Лохутиро фаро гирифтааст, ба 
доираи мавзуъҳои таҳқиқии шиносномаи ихтисоси илмии 10.01.10 - 
Рӯзноманигорӣ мувофиқ мебошад.

Мубрам будани мавзуи диссертатсия. Абулқосим Лохутӣ яке аз 
публитсистоне мебошад, ки дар осори иҷтимоии худ хеле барвақт ба 
мавзуи масъалахои байналхалқӣ таваҷҷух карда, дар баробари 
саҳифаҳои матбуот тавассути ашъори оташбори инқилобиаш онро ба 
адабиёт низ ворид кардааст. Ӯ аз он эҷодкоронест, ки хангоми зиндагӣ 
дар Эрон дар муборизаҳои сиёсӣ ба муқобили мустамликадорони 
Англияву Россияи подшоҳӣ, Олмону Туркияи усмонӣ ва шарикони онҳо, 
ки давлатҳои ақибмондаи Шарқ, махсусан зодгоҳи шоир - Эронро ғорат 
кардан мехостанд, шахсан иштирок карда, аз хадафҳои муғризонаи онҳо 
ба хубӣ огох буд. Аз ин рӯ, дар осори публитсистии худ устод Лоҳутӣ 
муносибати золимонаи истисморгарон нисбат ба мазлумон ва берахмона 
ғорат кардани сарватҳои табиии кишвархои ақибмондаро аз ҷониби 
кишварҳои қудратманд ошкор ва мазаммат намудааст.

1



Диссертант Зоириён Б. Ш. ин ҷанбаҳои осори публитсистии А. 
Лоҳутиро дуруст интихоб ва пажуҳиш намуда, ба натиҷае расидааст, ки 
асархои дар ин самт таълифнамудаи ӯ то ҳанӯз аҳаммияти худро гум 
накардаанд ва холо хам арзишманд мебошанд.

Дараҷаи навгонии натиҷахои дар диссертатсия бадастомада ва 
нуктаҳои илмие, ки барои ҳимоя пешниҳод мешаванд. Гуфтан ба маврид 
аст, ки публитсистикаи А. Лоҳутӣ пахлухои гуногуни ҳаёти сиёсию 
иҷтимоии замонашро фаро мегирад ва он то ҳол ба таври фарогир 
мавриди тахкиқи илмӣ қарор нагирифтааст. Баҳсу баррасии масъалахои 
байналхалқӣ, ки як бахши қавӣ ва хаётан муҳимми публитсистикаи 
адибро дар бар мегирад, ҳамчун объекти таҳқиқот комилан нав 
мебошад. Диссертант дуруст ишора мекунад, ки мавзуи масъалаҳои 
байналхалқӣ дар публитсистикаи А. Лоҳутӣ бори аввал мавриди тахкиқи 
густурда қарор гирифта, онро метавон ҳамчун як пажуььиши фарогир 
унвон кард.

Интихоби осори ба мавзуи таҳқиқ алоқаманд ва таснифоти онро 
метавон навгонии дигари ин кори диссертатсионӣ унвон кард, ки 
инъикоси мавзуъҳои мушаххасу таъсиргузори сиёсати байналмилалӣ дар 
асарҳои ин адиби публитсист дар ҳамин замина роҳандозӣ шуда, дар 
алоҳидагӣ ба таҳқиқ кашида шудаанд.

Асоснокӣ ва эътимоднокии хулосаҳо ва тавсияҳои дар диссертатсия 
зикршуда. Муаллиф натиҷахои бадастомадаи диссертатсияро дар 10 
банд гирд оварда, барои истифодаи амалии натиҷахои тахкиқ 5 тавсия 
манзур кардааст. Бо назардошти нуктахои илмӣ ва тавсияхои ба ҳимоя 
пешниҳодшуда метавон гуфт, ки Зоириён Б. Ш. ба дараҷаи илмии 
дархостшаванда сазовор мебошад.

Ахаммияти илмӣ, амалӣ ва иҷтимоии натиҷаҳои диссертатсия бо 
нишон додани тавсияҳо оид ба истифодаи онхо. Дар диссертатсия 
муносибат ва мавқеи А. Лохутӣ ба масъалаҳои мубрами байналхалқӣ 
мушаххасан нишон дода шудааст. Як чиҳати хуби ахаммияти назариявии 
рисола боз дар он ифода меёбад, ки марҳилаҳои воридшавӣ ва рушди ин 
мавзуи хаётан мухим дар публитсистика ва адабиёти тоҷик мушаххасан 
зикр гардидааст. Мушаххасоти осори публитсистии адибон, шакли 
пешниходи асарҳои публитсистӣ дар қолаби назму наср, таъсири осори 
ичтимоӣ дар самти ба вуҷуд овардани афкори омма, дар мисоли 
публитсистикаи А. Лоҳутӣ ва истифодаи имкониятҳои жанрхои 
публитсистӣ барои инъикоси масъалахои байналмилалӣ мухимтарин 
ҷанбахои илмии рисоларо ташкил додаанд.

Дар диссертатсия вижагии осори публитсистон доир ба мавзуъҳои 
сиёсати байналмилалӣ ва ахаммияти омӯзиши он дар рушди низоми 

сиёсӣ ва давлатдории миллй нишон дода шудааст, ки бо ин хусусият он 
метавонад манбаи муҳимми илмӣ-назариявӣ ба шумор рафта, дар рушди 
илми публитсистикаи тоҷик то андозае сахмгузор бошад. Натиҷаҳои 
таҳқиқотро рӯзноманигорон, донишҷӯёни факултетхои филологӣ, 
сиёсатшиносон, мутахассисоне, ки дар сохаҳои гуногуни ВАО фаъолият 
доранд, метавонанд истифода баранд. Инчунин дар асоси маводи 
диссертатсия таҳияи монография ва воситаҳои таълимӣ низ имконпазир 
аст.

Қисмати асосии таҳқиқ. Диссертатсия аз муқаддима, се боб, шаш 
фасл, хулоса, руйхати адабиёту таълифоти илмӣ дар мавзуи диссертатсия 
иборат аст.

Боби аввали диссертатсия “Назаре ба рӯзгор ва осори Абулқосим 
Лоҳутӣ” ном гирифта аз ду фасл таркиб ёфтааст.

Дар фасли аввал - “Нақши замон ба зиндагӣ ва ташаккули шахсияти 
эҷодии Лохутӣ” диссертант кӯшиш кардааст, ки бештар ба саҳифахои 
нисбатан камомӯхташудаи зиндагонии адиб таваҷҷух намояд. Зикр 
шудани воқеаву руйдодҳое, ки дар ташаккули шахсияти сиёсиву эҷодии ӯ 
дар Эрону Туркия ва кишварҳои ИҶШС таъсири бештар доштанд, 
дастоварди ин қисми рисола ба шумор меравад. Омӯзиши рӯзгори А. 
Лохутӣ нишон медихад, ки фаъолияти сиёсии ӯ дар Эрон - иштирок дар 
инқлобҳои озодихоҳӣ ва машрутия, фаъолият дар дастаҳои жандармерӣ, 
роҳбарӣ намудани инқилоби Табрез дар соли 1922, ки дар таърих бо 
номи “Шӯриши Лохутихон” маъруф аст; кору зиндагӣ дар Туркия, ки ду 
каратдар байни солҳои 1914-1915 ва 1918-1921 ба онҷо хиҷрат карда буд; 
ба иҷшс гузаштани у ва дар вазифахои гуногуни иҷтимоиву сиёсии 
давлати шуравӣ кор карданаш барои то дипломати Шарки мусалмонӣ ва 
сиёсатмадори шинохтаи байналмилалӣ камол ёфтани ӯ мусоидат 
кардаанд. Муаллифи рисола дуруст қайд мекунад, ки дар маҷмуъ ин 
ҳама роҳи пурпечу тоби ҳаёт дар камол ёфтани Лоҳутӣ “хамчун як 
сиёсатмадори шинохта ва адиби сатҳи ҷахонӣ мусоидат кардааст” 
(диссертатсия, с. 11). “Самтхои асосии фаъолияти эҷодии А. Лохутӣ” 
фасли дуюми боби аввал мебошад, ки дар он паҳлуҳои гуногуни 
эҷодиёти публитсист мавриди омӯзиш қарор гирифтааст. Муаллиф дар 
ин фасл доир ба назму наср ва фаъолияти журналистии устод Лохутӣ 
муфассал маълумот дода, аз фаъолияти драматургй, тарҷумонӣ ва 
охангсозии ӯ, ҳамчун паҳлухои дигари фаъолияти эҷодиаш ба таври 
фишурда ёдовар мешавад. Аз ҷумла, дар хусуси фаъолияти журналистии 
Лохутӣ диссертант маълумоти ҷолибу муассир пешниход карда, бархақ, 
нақши ӯро дар рушди матбуоти умумифорсӣ ва Тоҷикистон баланд 
арзёбӣ мекунад. Бо натиҷагирӣ аз ин мавзуъ муаллиф иброз медорад, ки

“А. Лоҳутӣ дар рушди матбуоти тоҷик бо фаъолияти ташкилотчигӣ, 
маҳорати эҷодй, муҳаррирӣ ва роҳбариву роҳнамоии худ хизматҳои 
шоён анҷом додааст” (диссертатсия, с. 70).

Боби дуюми диссертатсия - “Махсусияти ғоявӣ ва таносуби 
мавзуъҳои байиалхалқӣ дар публитсистикаи А. Лоҳутӣ” ба тахлилу 
баррасии мавзуъхои байналхалқӣ дар осори публитсистии адиб ва 
мавқеъгирии ӯ дар баробари муҳимтарин воқеаҳои замон бахшида 
шудааст. Ин боб низ аз ду фасл иборат буда, дар фасли аввали он 
таснифоти мавзуии масъалаҳои байналхалқӣ дар осори публитсистии 
адиб ба вуҷуд оварда шудааст. Диссертант тамоми асарҳои ба мавзуи 
таҳқиқ бахшидашударо шартан ба 4 қисм ҷудо кардааст:

- Масъалаи Шарқ
- Аврупо ва сиёсати мустамликавии Англия
- Сари қудрат омадани фашизм дар Аврупо
- Америка ва сиёсати геополитикии он.
Дар фасли дуюми ин боб муносибат ва мавқеы ирии адиб ба воқеоти 

мубраму таъсиргузори сиёсии замон дар заминаи таҳқиқи асархои 
алоқаманд ба ин мавзуъ нишон дода шудааст. Диссертант дар ин фасл 
шархи масъалаҳои байналхалқиро аз нуқтаи назари Лоҳутӣ пажуҳиш 
намуда, мавқеъ ва муносибати ӯро ба вокеаву рӯйдодҳои муҳимми 
сиёсие, аз қабили ҳуҷуми империалистони хориҷӣ ба давлатхои 
ақибмондаи Машриқ, ҷанги якуми ҷаҳонӣ, инқилоби Октябр дар Россия, 
рақобати системаҳои сотсиализм ва капитализм, Ҷанги Бузурги Ватанй, 
муборизаҳои геополитикии ИҶШС ва ИМА мушаххас намудааст.

Дар боби сеюми диссертатсия. ки “Имконоти жанрҳои публитсистӣ 
дар инъикоси масъалаҳои байналхалқӣ” ном гирифтааст, дар доираи ду 
фасл, масъалаи истифодаи жанрҳои публитсистӣ дар бозтоби мавзуъҳои 
байналмилалӣ мавриди омӯзиш қарор гирифтааст. Ба таъкиди муаллифи 
рисола А. Лоҳутӣ дар баррасии масъалаҳои байналхалқӣ бештар 
жанрҳои тахлилиро кор фармудааст, аз ин рӯ фасли аввали ин бобро 
“Шарҳу тавзеҳ ва таҳлилу баррасии минтақаву ҷаҳон дар қолаби 
жанрҳои таҳлилӣ” ном ниҳодааст. Дар ин фасл диссертант муайян 
кардааст, ки Лоҳутӣ дар шархи масъалахои байналхалқӣ имконоти 
жанрхои мақола, нигориш ва мактубро мусоид ёфта, дар қолаби ин 
жанрхо як катор таълифоти пурарзиш кардааст. Таҳлили мақолаву 
нигориш ва мактуботи публитсист дар такя ба андешаи муҳаққиқони 
сохаи журналистика асоснок шуда, имкониятҳои баходиҳӣ ва баррасии 
масъалаҳо дар қолаби ин жанрхо ба таври жарф пажухиш шудаанд.

Дар фасли дуюми боби сеюм, ки “Руҷуъҳои публитсистӣ дар назми 
иҷтимоии адиб” ном дорад, ашъори ба масъалаҳои байналхалқй 

бахшидаи А. Лохутӣ аз нигоҳи шакли пешниҳод ва ҳунари нигорандагй 
пажуҳиш шудааст. Диссертант дар ин фасл як силсила ашъори 
баландмазмуни ба мавзуи таҳқик алокамандро аз нигохи шакли 
пешниход ва идеянокӣ тахкиқ намуда, хосияти публитсистии онхоро 
мушаххас кардааст. Бо таҳқиқи ин мавзуъ муаллиф ба натиҷае 
расидааст, ки устод Лоҳутӣ давра ба давра бо ворид кардани масъалахои 
иҷтимоӣ дар назми советӣ барои дигар кардани мундариҷаи шеъри 
муосири мо хизмати шоиста карда, бо ин роҳ чашми халқро ба воқеияти 
рӯзгори нав мекушояд.

Нашри натиҷаҳои диссертатсия дар маҷаллаҳои тақризшавандаи 
илмӣ. Мухтавои асосии диссертатсия дар 10 мақола, аз ҷумла 4 мақола 
дар маҷаллаҳои илмии тақризшавандаи Комиссияи олии аттестатсионии 
назди Президенти Ҷумҳурии Тоҷикистон, 2 мақола дар маҷмуаи 
мақолаҳои конференсияҳои ҷумҳуриявӣ, 4 мақола дар дигар маҷмухои 
мақолаҳои илмӣ инъикос ёфта, пурра натиҷаҳои диссертатсияро фаро 
мегиранд.

Теъдоди маводи чопшудаи диссертант ба талаботи банди 35 
Тартиби додани дараҷаҳои илмӣ, ки бо Қарори Ҳукумати Ҷумҳурии 
Тоҷикистон аз 30 июни соли 2021, таҳти №267 тасдиқ шудааст, мувофиқ 
мебошад.

Мутобиқати барасмиятдарории диссертатсия ба талаботи Комиссйяи 
олии аттестатсионии назди Президенти Ҷумҳурии Тоҷикистон. 
Диссертатсияи Зоириён Б.Ш. ба талаботи бандҳои 31 ва 33 Тартиби 
додани дараҷаҳои илмӣ, ки бо Қарори Ҳукумати Ҷумҳурии Тоҷикистон 
аз 30 июни соли 2021, таҳти №267 тасдиқ шудааст, мутобиқат менамояд. 
Диссертатсия аз ҷониби муаллиф мустақилона навишта шуда, дорои 
мазмун ва мантиқи ягонаи дохилӣ мебошад. Инчунин, тарзи навишт. 
масъалагузорӣ ва услуби таҳқиқоти илмӣ саҳми шахсии муаллифи 
диссертатсияро нишон медиҳад.

Эродхо ба диссертатсия. Дар баробари ин дастовардҳо, дар 
диссертатсия баъзе камбудихо ҳам мушохида гардиданд:

1. Мубрамияти мавзуи таҳқиқ руҳияи замонро ифода накардааст, 
диссертант аз доираи андешахои муҳаққиқони замони Шуравӣ 
бурун нарафтааст, дар ин бахш фикрҳои тозаи дархӯри замони 
имрӯзаро камтар дарёфтан мумкин аст.

2. Дар дараҷаи омӯзиши мавзуъ пажухишҳои се ҳавза - Тоҷикистон, 
Русия ва Эрон зикр мегарданд, аммо мохияти онҳо, қиёси онҳо 
зикр нашудааст. Дар ин сурат, арзиш додан ба ин пажуҳишхо 
ғайримумкин мегардад.

3. Боби якуми рисола «Назаре ба ашъор ва осори Лоҳутӣ» хислати 
тарҷумаиҳолӣ касб кардааст (саҳ. 11-73).

4. Диссертант дар боби дуюм, ки «Таснифоти мавзуии масъалаҳои 
байналмилалӣ» ном дорад, осори мансуру манзуми байналмилалии 
шоирро аз рӯйи мазмун ба масъалаҳои Шарқ, Аврупо ва сиёсати 
мустамликавии Англия, сари қудрат омадани ҳукуматҳои фашистӣ 
дар Аврупо, Амрико ва сиёсати геополитикии он тасниф 
намудааст. Аммо қиёс, проблемагузорӣ ва натиҷагрӣ, ки нишонаи 
асосии рисолаи илмист, дар боби мазкур зеле заиф аст (саҳ.74-106).

5. Дар зерфасли 2.2. «Муносибат ва мавқеи адиб ба авзои сиёсии 
замон» иқтибосҳо зиёданд, вале мавқеъ ва назари шахсии 
диссертанд равшан ба назар намерасад (саҳ. 107-141).

6. Дар зерфасли 3.2. «Руҷуъҳои публитсистӣ дар назми иҷтимоии 
адиб» андешаҳои Хуршеда Отахонова, Беҳрӯз Шукруллоев, 
Фарзона Наимова оварда мешавад, вале муқоисаи онҳо, баррасии 
илмии онҳо, саҳми ин олимон дар пажуҳиши мактубҳои Лоҳутӣ аз 
назари муҳаққиқ дур мондааст (саҳ.162-173).

7. Дар хулосаи рисола пешгуфтор зарурият надорад (саҳ.174-175). Дар 
хулосаи умумӣ зикри ибора ва таркибҳои ҷамъбасткунандаи фикр, 
амсоли «пажуҳиш нишон дод, ки...», «аз тадқиқи мавзуъ ба хулосае 
омадем, ки...», «натиҷаи таҳқиқи мо бозгӯи он аст, ки...» мувофиқи 
мақсад аст, аммо мутаассифона дар хулосаи умумии рисола онҳоро 
пайдо кардан ғайриимкон аст.

Қисмати хотимавии тақриз. Камбудиҳои номбаршуда ислоҳпазир 
буда, ба ҳеҷ ваҷҳ арзиши илмии рисолаи илмиро кам намекунанд. 
Диссертант вазифаҳои дар наздаш гузоштаро бомуваффақият иҷро 
намудааст. Диссертатсия ва автореферати диссертатсия аз нигохи сохтор, 
ҳаҷм, мундариҷаву муҳтаво ва мазмун ба талаботи корҳои илмӣ ҷавобгӯ 
мебошанд.

Хулоса, диссертатсияи Зоириён Бахтиёр Шодибег кори илмӣ- 
таҳқиқии комилан анҷомёфта ба ҳисоб меравад. Автореферати 
диссертатсия, гузоришҳои илмӣ ва мақолаҳои интишоргардидаи Зоириён 
Бахтиёр Шодибег муҳтавои асосии диссертатсияро инъикос намуда, аз 
лаёқати хуби илмии диссертант гувоҳӣ медиханд.

Диссертатсияи Зоириён Бахтиёр Шодибег дар мавзуи “Масъалаҳои 
байналхалқӣ дар публитсистикаи Абулқосим Лоҳутӣ” ба талаботи 
бандҳои 31-35-и Тартиби додани дараҷаҳои илмӣ, ки бо қарори 
Хукумати Ҷумҳурии Тоҷикистон аз 30 июни соли 2021, таҳти №267 
тасдиқ шудааст ҷавобгӯ буда. муаллифи он сазовори дарёфти дараҷаи 

илмии номзади илми филология аз рӯйи ихтисоси 10.01.10 - 
Рӯзноманигорӣ мебошад.

Тақризи муқарризи расмӣ бо назардошти талаботи бандҳои 71 ва 72 
тартиби додани дараҷаҳои илмӣ, ки бо Қарори Ҳукумати Ҷумҳурии 
Тоҷикистон аз 30 июни соли 2021, таҳти №267 тасдиқ шудааст, омода 
гардидааст.

Муқарризи расмӣ:
Доктори илми филология,
профессори кафедраи забони тоҷикии
Донишгоҳи давлатии омӯзгории С)
Тоҷикистон ба номи Садриддин Айнӣ ; Ух-г? Хоҷазод С.

Имзои Хоҷазод С.-ро тасдиқ мекунам:
Сардори раёсати кадр ва корҳои
махсуси Донишгоҳи давлатии омӯзгории
Тоҷикистон ба номи С. Айнӣ х/х Мустафозода А.

х Ух

ноябри соли 2023

Суроға: 734003, Ҷумҳурии Тоҷикистон
шаҳри Душанбе, хиёбони Рӯдакӣ, 121
Тел.: (+992) 938 55 52 99, 992 (+372) 227 76 57
E-mail: saidmurod70@mail.ru

